
Oddagrein

– Dimmalætting eigur at fáa 
frið at geva út blaðið og eig­
ur ikki at verða hundsað av 
einum monopolstovni, sum 
Prentmiðstøðini, sum er eitt 
úrslit av krøvum frá banku­
num.

Hetta var partur av við­
merking, sum Kjartan Hoy­
dal, fiskifrøðingur, og millum 
annað fyrrverandi nevndar­
formaður í Atlantic Petrole­
um, hevði til grein á portali­
num, har orrustan millum 
Prentmiðstøðina og Dimma­
lætting varð umrødd.

Nú er Kjartan Hoydal 

ikki hvør sum helst. Umframt 
at hann hevur røkt fleiri álit­
issessir her á landi og uttan­
lands, so hevur hann eisini í 
nógv ár verið ein framstand­
andi persónur í føroysku 
loysingarrørsluni og ímynd 
av víðgongda vinstraveingi­
num í Føroyum undir kalda 
krígnum. Millum annað var 
hann sera aktivur í átakinum 
Hesuferð, har hann millum 
annað sendi út teldubræv, 
har heitt varð á tjóðveldis­
fólk um at venda táverandi 
løgmanni bakið.

Faktuelt er tað skeivt, tá 
Kjartan førir fram, at Prent­
miðstøðin var úrslit av krøv­
um frá bankunum. Prent­
miðstøðin var stovnað sum 
ein skilagóð samanrenning 
av áhugamálum hjá Dimm­
alætting og Sosialinum, sum 
undan hesum hvør í sínum 
lagi prentaðu síni bløð. Tað 
vildi verið skilaleyst at framt 
útbyggingar hvør í sínum 
lagi, og tí varð avgerð tikin 
um at gera felags Prentmið­
støð. Ein loysn, sum hevur 
víst seg at rigga væl, og sum 
eisini stóð sína roynd, hóast 
Dimmalætting mátti geva 
skarvin yvir, tá risa-satsing­
in við Vikublaðnum og Vinn­
uvitan miseydnaðist.

Vanliga verður Kjartan 

roknaður sum skilamað­
ur, men heldur hann, at 
»Dimmalætting eigur at fáa 
frið at geva út blaðið«, uttan 
at teir skulu gjalda fyri hetta, 
so er okkurt rívandi galið við 
logikkinum.  Ella er hugsjón­
in hjá Kjartan Hoydal, at tú 
slett ikki nýtist at gjalda fyri 
tað, tú keypir?

Prentmiðstøðin hevur í 
fleiri umførum mist stórar 
upphæddir, tá bløð eru farin 
av knóranum. Tað hendi, 
tá Vinnuvitan og Vikublað­
ið góvust, og tað hendi so 
sanniliga eisini, tá barnið 
hjá Kjartani og ondsfeløgum 
hansara – Fregnir – fór av 
knóranum.

Prentmiðstøðin og harvið 
eisini Sosialurin hava longu 
goldið okkara ríkiliga part av 
blaðútgávum, sum ikki vóru 
burðardyggar, og vit kunnu í 
øllum førum sláa fast, at tað 
tíma vit ikki longur. 

– Og Kjartan, sjálvt um tú 
heldur, at summi bara skulu 
sleppa at renna undan rokn­
ingini, so gongur tað bara 
ikki.

Ivaleyst var betur, um 
Kjartan helt seg til fiski­
vinnuna, har hann er ein av 
okkara stóru kapacitetum. 
Búskapi hevur hann so eftir 
øllum at døma ikki skil fyri.

Halt teg til fiskin Kjartan

Sjúrður Skaale harmast í grein á 
síðu 20 í blaðnum dag, at ein lýsing­
arvinna verður hótt, um Kringvarp­
ið ikki sleppur at senda lýsingar.

Til tað kunnu vit siga, at tað 
hevur longu rakt eina aðra privata 
vinnu hart, at Kringvarpið sleppur 
at avlaga kappingina á fjølmiðl­
amarknaðinum við tað, at Kring­
varpið, sum er ein skattainnkrevji, 
kappast við privatar miðlar um 
handilslýsingar. 

Hetta hoyrir stutt sagt onga­
staðni heima!

Fjølmiðlasemjan á sinni, sum 
varð gjørd um, at lýsingarnar í 
Kringvarpinum skuldu niðurlagast 
eftir fimm árum, gav okkum fagrar 
vónir. Hetta var ein góð semja, sum 

gav privatu miðlunum eina vón. 
Eina so stóra vón gav hon okkum 
í Miðlahúsinum, at vit gjørdu av at 
keypa eina útvarpsstøð, tí við hesi 
fjølmiðlasemju, sum politikararnir 
stungu út í kortið, skapti tað grund­
arlagið, sum skal til fyri at dríva 
eina privata útvarpsstøð.

Lærdómurin av hesum er – sum 
vit kanska áttu at vitað framman­
undan – at tú skalt ikki trúgva upp 
á politiskar semjur. Tú skalt í øllum 
førum ikki leggja tær vinnuligt 
virksemi til rættis eftir politiskum 
útmeldingum, tí tær eru sum oftast, 
sum vindur blæsur.

Ført hevur verið fram, at starvs­
fólkatalið í Kringvarpinum er farið 
úr 118 fólkum niður 85 og nú niður 

á eini 75. Slíkt ávirkar sjálvandi ein 
stovn, sum Kringvarp Føroya. Men 
tann privati parturin av fjølmiðl­
unum hevur mist nógv fleiri fólk, 
enn Kringvarpið. Fara vit eini fimm 
ár aftur í tíðina, so vóru eisini um 
118 fólk í starvi hjá Dimmalætting 
og Sosialinum tilsamans. Hesin 
starvsfólkahópur fyllir til samans 
ikki 50 í dag.

So Sjúrður Skaale og øll onnur, 
sum gera seg til talsfólk fyri, at 
vit framyvir skulu blanda public 
service og kommersiell áhuga­
mál: Gloymið tað! Tað bara oyði­
leggur Kringvarpið, og tað gagnar 
ikki privatu miðlunum! Sjálvandi 
kann serskipan gerast fyri sjón­
varp, tá vit bara hava eitt sjónvarp í 

Føroyum. Men tað er ikki galdandi 
fyri útvarpslýsingar. Skulu vit hin­

vegin varðveita lýsingarnar í Kring­
varpinum, so má kringvarpsgjaldið 
broytast. Tað ber ikki til at fíggja 
Kringvarpið við skatti og lýsing­
um. Tekur løgtingið lýsingarnar frá 
privatu miðlunum, so kann løgting­
ið eins væl geva privatu miðlunum 
part av kringvarpsskattinum. Men 
tað er ikki eitt uppskot, sum vit 
mæla til.

Vit biðja bara um frið fyri pol­
itiskari uppíblanding. Latið tað al­
menna vera alment og tað privata 
privat, so skal tað nokk ganga!

Privatir miðlar vilja hava 
frið at kappast um lýsingar

Tað er ikki lukkuligt, sum 
tey á Dimmu leika í, nú 
Prentmiðstøðin hevur 
langað kassan í og sagt, 
at um Dimma ikki rind­
ar fyri prentið, so verður 
blaðið ikki prentað.

– Prentmiðstøðin 
skal ikki bestemma, um 
Dimmalætting kemur út 
ella ikki, sigur blaðstjór­
in, sum týðuliga er firtin 
um, at tað fær avleiðing­
ar, at hann ikki rindar 
fyri sínar tænastur.

Og at hjálpa sær hevur 
hann fingið blaðmannin, 
Svein Tróndarson, sum ikki 
himprast við at seta trúvirði 
hjá sær sjálvum í vanda fyri 
sakina.

Í drúgvari – og púra 
ókritiskari og kelduleysari 
grein í blaðnum í gjár leggur 
hann fram konspiratiónste­
oriirnar hjá Eyðfinni Reyð­
berg og Árna Gregersen um 
komplottið hjá BankNord­
ik og Nema um, at bankin 
vil hava Dimmalætting og 
Sosialin løgd saman til eitt 
blað, soeliðis at úrslitið hjá 
Nema kann betrast.

Hetta komplott kenna 
vit ikki á Sosialinum. Men 
uttan iva er hetta ein roynd 
at leggja roykslør yvir ver­
uliga trupulleikan – og geva 

fólki ta fatan, at skilið helst 
er líka ringt hjá Sosialinum, 
sum hjá Dimmu.

Men so er ikki. Sosial­
urin rindar fyri allar sínar 
tænastur. Sosialurin hevur 
onga bankaskuld, og Miðla­
felagið, sum eigur Sosialin, 
røkir allar sínar skyldur 
mótvegis bankanum.

P/F Sosialurin hevur 
eina eginogn upp á 7,7 mill­
iónir krónur. Ársúrslitið í 
fjør var ein vinningur upp 
á 1,3 milliónir krónur, og 
úrslitið í ár verður á sama 
støði.

Eginognin hjá Dimmu 
var á nýggjárinum minus 
1,5 millión. Ársúrslitið í fjør 
var minus 600.000 kr.

Dimmalætting ger munin hvønn dag. Eitt blað, sum á ein spennandi hátt lýsir, greinar og kveikir og setir tíni áhugamál fremst. Lesarin er kjarnin í okkara journalistikki

Bilin keypa vit sjálvandi frá

Landsskatturin 
tódnaður 4%

DIMMALÆTTING OG SOSIALURIN:BANK NORDIK VIL HAVA SAMAN LEGGING

Dimmalætting hevur flutt alt prentvirksemið til Danmarkar eftir drúgt stríð 
millum Prentmiðstøðina og Nema øðrumegin og Dimmalætting hinumegin. 
Orrustan hevur træðrir inn í ovastu leiðsluna í Bank Nordik, sum vegna síni 
kapitaláhugamál vil hava Dimmalætting og Sosialin at leggja saman

